
Penjawat awam perlu melindungi maklumat rahsia kerajaan

PENJAWAT awam perlu memainkan peranan penting dan bertanggungjawab dalam memastikan rahsia kerajaan terpelihara bagi
mengelakkan berlakunya ketirisan serta pendedahan maklumat rahsia rasmi kerajaan kepada pihak yang tidak bertanggungjawab.

Ketua Polis Daerah Kota Bharu, YDH. ACP Azham bin Othman, berkata, penjawat awam yang berkhidmat dalam kerajaan
dipertanggungjawabkan untuk merahsiakan segala dokumen dan kepentingan yang merupakan rahsia kerajaan.

Beliau berkata, bagi mengelakkan sebarang tindakan yang boleh memudaratkan keselamatan negara, maka setiap penjawat awam perlu
mengetahui, memahami dan mematuhi pada setiap masa tentang maklumat yang diklafikasikan sebagai maklumat rahsia rasmi kerajaan.

“Pengkelasan rahsia rasmi dibuat mengikut peringkat keselamatan maklumat yang terkandung dalam sesuatu dokumen sama ada ia
Rahsia Besar, Rahsia, Sulit dan Terhad,” katanya.

Beliau berkata demikian pada Perasmian Taklimat Kepentingan Melindungi Maklumat Rahsia Kerajaan UMK 2012, di sebuah hotel di Kota
Bharu, Kelantan, pada 26 Disember 2012.

Hadir sama, Penasihat Undang-Undang (PUU) UMK, YBhg. Prof. Datuk Abdul Halim bin Sidek, Pegawai Turus E6 Ibupejabat Polis Kotinjen
Kelantan, YBhg. DSP Zaidi bin Mahmood dan Penolong Pendaftar Kanan PUU, YBrs. Pn Adni binti Abu Hassan.

Sementara itu, ACP Azham, berkata program anjuran PUUUMK ini amat bertepatan dan bersesuaian kepada peserta yang merupakan staf
perkhidmatan awam mahupun badan berkanun kerana mereka bertanggungjawab dalam menjalankan tugas yang diamanahkan
berdasarkan kuasa rasmi yang diberikan.

Katanya, penjawat awam boleh diambil tindakan dan dituduh di mahkamah jika didapati bersalah membocorkan dan mendedahkan rahsia
(kebocoran maklumat) seperti yang pernah dipaparkan di media arus perdana.

“Bagi mengekang masalah itu, kerajaan telah mengambil langkah bagi memastikan dokumen dan maklumat negara terus dilindungi dan ia
tertakluk di bawah undang-undang iaitu di bawah Akta Rahsia Rasmi 1972,” katanya.

